
КОМИ РЕСПУБЛИКАСА ОЛАНПОДУВ ЁРД

КОМИ РЕСПУБЛИКАСА ОЛАНПОДУВ ЁРДЛÖН

ШУÖМ

Гражданин С.М. Белыхлöн норасьöм серти «Койгорт район мутасын 2006 воö  му ньöбöм вылö кöртым серти ставкаяс вынсьöдöм йылысь» «Койгорт район» муниципальнöй юкöнса Сöветлöн 2005 вося ноябр 16 лунся 2 №-а шуöмлысь оланподувлы лöсялöмсö прöверитöм йылысь делö кузя

Сыктывкар                                                                           2006 вося июль 21 лун      

Коми Республикаса Оланподув Ёрд, кöнi веськöдлысьнас Ю.В. Гаврюсов, ёрдысьяснас – Л.В. Батманова, Т.А. Кырнышева, С.Г. Толстов,

кöнi участвуйтiсны гражданин С.М. Белых, «Койгорт» муниципальнöй районса Сöветöс петкöдлысьяс – «Койгорт» муниципальнöй районса администрацияöн юрнуöдысьöс медводдза вежысь Н.В. Костина и «Койгорт» муниципальнöй районса администрацияын эмбурöн и вöр-ва ресурсъясöн веськöдлöм кузя комитетöн веськöдлысь О.В. Турубанова,  

Коми Республикаса Оланподувлöн 96 статьяса (3 юкöн), «Коми Республикаса Оланподув Ёрд йылысь» Коми Республикаса Оланпаслöн 3 статьяса  медводдза юкöнын 2 пункт, мöд да коймöд юкöнъяс, 32, 66, 67, 68, 90, 91, 92, 93 и 94 статьяяс вылö подуласьöмöн 

 видлалiс восьса ёрд заседание вылын «Койгорт район мутасын 2006 воö му ньöбöм вылö кöртым серти ставкаяс вынсьöдöм йылысь» «Койгорт район» муниципальнöй юкöнса Сöветлысь ( öнiя кадö  правовöй статусыс муниципальнöй район) 2005 вося ноябр 16 лунся 2 №-а шуöмлысь оланподувлы лöсялöмсö. 

            Делö видлалöмлы помканас лои гражданин С.М. Белыхлöн норасьöм, кöнi индöма, мый сылысь торкöмаöсь  Коми Республикаса Оланподувса 35 статьяын оланпасöн урчитöм асшöр  да мукöд экономическöй удж вöчигöн аслас кужанлунöн да эмбурöн свободнöя вöдитчöм вылö оланподув правосö. Видлалöмлы подувнас лои  «Койгорт район мутасын 2006 воö му ньöбöм вылö кöртым серти ставкаяс вынсьöдöм йылысь» «Койгорт район» муниципальнöй юкöнса Сöветлöн 2005 вося ноябр 16 лунся 2 №-а шуöмын Коми Республикаса Оланподув положениеяслы лöсявтöмтор.

Докладчик-ёрдысь Ю.В Гаврюсовлысь юöртöмсö, кыкнанладорсяньыс висьтасьöмсö, Коми Республикаын эмбур объектъяс пасъялöм серти федеральнöй агентстволöн управлениеын нуöдысь специалист И.Г. Тепляковалысь выступитöмсö кывзöм бöрын, сетöм документъяс да мукöд материал видлалöм бöрын Коми Республикаса Оланподув Ёрд 

пасйис:

1. Гражданин С.М. Белых шыöдчис Коми Республикаса Оланподув Ёрдö норасьöмöн сы серти, мый сылысь торкöны оланподув правосö Коми Республикаса Оланподувса 35 статьяöн  урчитöм асшöр  да мукöд экономическöй удж вöчигöн аслас кужанлунöн да эмбурöн свободнöя вöдитчöм вылö, «Койгорт район мутасын 2006 воö му ньöбöм вылö кöртым  серти ставкаяс вынсьöдöм йылысь» «Койгорт район» муниципальнöй юкöнса Сöветлöн 2005 вося ноябр 16 лунся 2 №-а шуöм серти. С.М. Белыхлöн видзöдлас серти, уна сикас кöртымалысьлы кöртым серти мынтысьöмын зачётнöй ставка дорö абу öткодь коэффициент урчитöмнас ( заготовительнöй и переработайтан удж вöчöмысь содтöд коэффициентыс юридическöй кывкутысьлы лоö 10, а торъя йöзлы – 30 ) «Койгорт район» муниципальнöй юкöнса Сöвет торкис  собственносьтлысь уна сикас форма öткодя доръян принципсö, мый вöлi урчитöма Коми Республикаса Оланподувлöн 12 статьяöн.

«Коми Республикаса Оланподув Ёрд йылысь» Коми Республикаса Оланпаслöн 68 статьяса мöд да коймöд юкöнъяс, 80 статья, 90 статьяса медводдза и мöд юкöнъяс, 91 да 93 статьяяс серти Коми Республикаса Оланподув Ёрд оланподув правояс и гражданалысь вöля и гражданалысь öтувтчöмсö торкалöм вылö норасьöм серти видлалö оланпассö оланподув серти либö сылысь торъя положениеяссö сэтшöм юкöнын, кöнi наöн вöдитчöма конкретнöй дела дырйи, и шуöмсö примитас сöмын шыасьöмын индöм предмет кузя, да сöмын актлöн сiйö юкöн  дорö, мый артмöдö оланподув серти вен, та дырйи Оланподув Ёрд вöчö делö серти кывкöртöд, кыдзи видлалан актлысь стöч вежöртассö донъялöмöн, сiдзи и официальнöй и мöд сикас гöгöрвоöдöм вежöртассö либö правоприменительнöй практикаöн артмöмсö, а сiдзжö правовöй актъяслöн системаын сылöн места серти.

Шыöдчысьыс лоö Койгорт районса Зимовка посёлокын заготовительнöй да переработайтан удж вöчöм могысь му участок кöртымалысьöн.  Арталöма, мый  2006 во вылö му участокöн вöдитчöмысь базöвöй ставка дорö кыпöдан коэффициентлöн кöртым доныс  кöртымалысьяслöн категория серти – 30.

Сiдзкö, Коми Республикаса Оланподув Ёрдöн видлалöм предметнас тайö дела серти лоöны «Койгорт район мутасын 2006 воö  му ньöбöм вылö кöртым серти ставкаяс вынсьöдöм йылысь» «Койгорт район» муниципальнöй юкöнса Сöветлöн 2005 вося ноябр 16 лунся 2 №-а шуöмлöн положениеясыс, мый  отсöгöн урчитöма уна сикас кыпöдан коэффициент му участокъяс кöртымалысьяслы кöртымалысьлöн категория серти: торъя морт либö юридическöй кывкутысь. 

2. Коми Республикаса оланподув стройлысь подувсö зумыдмöдöм могысь Коми Республикалöн Оланподувса 13 статьяын шуöма, мый муöн, ваöн, вöрöн и мукöд вöр-ва ресурсъясöн Коми Республикаын вöдитчöны да найöс видзöны, кыдзи Коми Республикаса войтырлысь олöм да удж подув.

Коми Республикаса Оланподувлöн тайö нормаыс лоö корреспондирующöй йитöдын Россия Федерацияса Оланподувлöн 9 статьякöд, мый тöдчöдö муыслысь, кыдзи праволöн объектлысь, торъя могсö и корö право серти стöча лöсьöдны му кузя йитöдъяс. 

Та вöсна колö пыдди пуктыны, мый мулöн коланлун йылысь, öд сiйö лоö войтырлöн олöмын да уджын подулöн, оланподув положениекöд системнöй йитöдын лоöны и муöн вöдитчöмын пöрадок лöсьöдан оланподувлöн мукöд норма. Му и мукöд вöр-ва ресурс вермöны лоны аспом, государственнöй, муниципальнöй и собственносьтлöн мöд нога формаясын  Россия Федерацияса да Коми Республикаса оланпасöн индöм пöрадок да условиеяс серти (Коми Республикаса Оланподувлöн 13 статья); государство кöсйысьö   мортлы да гражданинлы  право серти öткодьлун сы вылö видзöдтöг, нывбаба либö мужичöй сiйö, кутшöм расаыс, национальносьтыс, кывйыс, происхождениеыс, эмбурыс да чиныс, оланiныс, енлы эскöмыс, видзöдласыс, йöзкостса öтувтчöмыс, а сiдзжö мукöд обстоятельство вылö видзöдтöг (Коми Республикаса Оланподувлöн 17 статья); быдöнлöн эм право петкöдлыны ассьыс кужанлунсö и вöдитчыны эмбурнас  оланпасöн тшöктöм асшöр да мöд нога экономическöй  удж нуöдöм могысь (Коми Республикаса Оланподувлöн 35 статья).

3. Му участокъясысь кöртым донсö индö федеральнöй законодательство, сы лыдын Россия Федерацияса му  кодекс, Россия Федерацияын гражданскöй кодекс. Россия Федерацияын му  кодекслöн 22 статьяса  4 пункт серти  кöртым доныс индыссьö кöртым кузя сёрнитчöмын. Государстволысь либö муниципальнöй собственносьтлысь му участокъяссö кöртымалöм дырйи кöртым донсö вермö урчитны Россия Федерацияса Правительство. Тайö жö Оланпаслöн 65 статья вылö подуласьöмöн Россия Федерацияын мунас вöдитчöмысь колö мынтысьны. Мунас вöдитчöмысь мынтысьны эм му вылö вот (эмбур вылö вот урчиттöдз) да кöртым дон. Му вылö вотсö арталан и мынтан пöрадоксö лöсьöдö вот да öктас йылысь Россия Федерацияса законодательство. Кöртымö сетöм муясысь босьтöны кöртым дон. Кöртым донлысь ыджда урчитан пöрадоксö, Россия Федерацияса, Россия Федерацияса субъектъяслöн либö муниципальнöй собственносьтö пыран мусьыс кöртым дон босьтан пöрадоксö, условиеяссö да кадсö индöны лöсялöмöн Россия Федерацияса Правительство, Россия Федерацияса субъектъяслöн государственнöй власьт органъяс, меставывса асвеськöдлан органъяс.

Меставывса асвеськöдлан органъяслы му участокъясысь кöртым дон урчитöм вылö право сетöмыс оз висьтав, мый найö лоöны тайö органъяс улынöсь. Морт олöмын мулысь торъя тöдчанлунсö гöгöрвоöмöн  му вылö кöртым дон урчитöмыс эз лöсяв эськö Коми Республикаса Оланподувлöн 11 статьяын индöм социальнöй государстволöн могъяслы, мыйла государстволы социальнöй да экономическöй политика нырвизьсö колö кутны мортлы бур олöм да ас вöляысь сöвмыны позянлун сетöм вылö. Му вылö кöртым дон урчитiгöн меставывса асвеськöдлан органъяслысь дзескöдöма  позянлунсö веськыдлун корсьöмын, инö-артö босьтöмын да праволöн мукöд оланподув да общöй принципъясын. Индöм принципъяссö пыдди абу пуктöмыс ёна дзескöдö оланподув правосö, сы лыдын оланпасöн сетöм позянлун серти аслас кужанлунöн да эмбурöн свободнöя вöдитчöмсö асшöр да мукöд экономическöй удж вöчöмсö (Коми Республикаса Оланподувлöн 35 статья).

Индöм принципъяслöн сюрöсыс воссьö 1993 вося  январ 27 лунся, 1995 вося апрель 25 лунся, 1996 вося декабр 17 лунся, 1997 вося октябр 8 лунся, 1998 вося март 11 лунся Россия Федерацияса Оланподув Ёрдлöн шуöмъясын да Коми Республикаса Оланподув Ёрдлöн öткымын шуöмын.

4. Коми Республикаса оланподув стройлысь подувъяссö вынсьöдöм могысь Коми Республикаса Оланподув шуö, мый места вылын асвеськöдлöмыс лоö граждана кöсйöм серти да сетö йöзыслы позянлун  аслыныс решайтны меставывса тöдчанлуна могъяс история да мукöд традиция тöдöмöн, сiйöс пыдди пуктöны и сiйöс гарантируйтöны йöзыслы ас кежын налöн полномочиеяс серти. Меставывса асвеськöдлан органъяс оз пырны Коми Республикаса государственнöй власьтлöн органъяс системаö (Коми Республикаса Оланподувлöн 9 статья). Такöд йитöдын Россия Федерациялöн да Коми Республикалöн (субъектъяс пиысь öти), кыдзи йöзкотырса государствояслöн, кодъяслöн политикаыс нырччö мортлы бур олöм да ас вöляысь сöвмыны позянлун, мортлы да гражданинлы право да вöля öткодя сетöм вылö олан места вылö видзöдтöг, оланподув природаыс урчитö оланподулöн доръян ценносьтъяслысь баланс шедöдöмын коланлунсö – меставывса асвеськöдлöм, кыдзи публичнöй власьт, кодi медматын йöз дорö да босьтöма нырвизь  пöртны олöмö йöзкотырса государстволысь могъяссö сылöн полномочиеяс пытшкын, йöзлы сетö асшöрлун  решайтны меставывса тöдчанлуна могъяс, öтар боксянь, и став гражданалы öткодь правояс гарантируйтöм, мöдарсянь, сы вылö видзöдтöг, кутшöм муниципальнöй юкöнлöн мутасын найö олöны  (Коми Республикаса Оланподувлöн 11 статья; 17 статья, 2 юкöн; 92 статья, 3 юкöн).

Гражданалысь öткодь положениесö, олан места вылö видзöдтöг, урчитöма федеральнöй нормативнöй правовöй актъясын да Россия Федерацияса субъектъяслöн нормативнöй правовöй актъясын. «Коми Республикаса государственнöй собственносьтö пыран муысь кöртым дон босьтöм йылысь» Коми Республикаса Правительствоöн 2004 вося февраль 9 лунся 19 №-а шуöмлöн 3.1 пункт серти вося кöртым дон ыдждаыс му участокъясöн вöдитчöмысь артавсьö татшöм формула серти:

А =  СЗН * К * ПЗУ, кöнi

А – му участок вылö кöртым дон (шайт);

СЗН – му вот ставка, мый арталöны месталысь положениесö тöд вылын кутöмöн (сы лыдын медшöр транспортнöй туй) да кар стрöитöм вылö колана уна сикас мутас зонаяс (шайт/м2);

К – коэффициент, мый стöчмöдö муöн вöдитчöм сикас серти кöртым донлысь ыдждасö;

ПЗУ – му участоклöн ыдждаыс (м2 либö га).

Сiдзкö, му вылö, мый лоö Коми Республикалöн государственнöй  эмбурöн, кöртым донсö урчитöма участоклöн места  (сылöн дон) да мунас вöдитчöмлöн сикас серти. Кöртымалысь кузя (торъя морт либö юридическöй кывкутысь) торъялöмсö абу урчитöма. Сыысь унджык, « 2006-2010 вояс вылö да 2015 воöдз Коми Республикалöн экономическöй да социальнöй сöвмöмын стратегия йылысь» Коми Республикаса Правительстволöн 2006 вося март 27 лунся 45 №-а шуöм серти колö босьтны тöд вылö му участокöн вöдитчöмын му участокъясысь кöртым дон индöмöн кадастрöвöй донсö – 2006 – 2010 воясö, му участоклысь рыночнöй донсö – 2015 воöдз.

Коми Республикаса Оланподувлöн 90 статьяса коймöд юкöн серти Россия Федерацияса Оланподув, федеральнöй оланпасъяс, Россия Федерацияса нормативнöй правовöй актъяс, Коми Республикаса Оланподув да Коми Республикаса оланпасъяс олöмö пöртöм могысь Коми Республикаса Правительство йöзöдö Коми Республикаын быть колана шуöмъяс да тшöктöмъяс, сы лыдын и меставывса асвеськöдлан органъяслы. Но «Койгорт» мунипальнöй районса Сöвет эз пыдди пукты Коми Республикаса Правительстволысь шуöмсö, мый понда урчитöма лои эз öткодь кöртым дон орчча му участокъясысь, кöнi вöдитчысьясыс разнöйöсь, кодъяслöн öткодь кадастрöвöй доныс да вöдитчöмыс. Право серти тадзи  вöчöмыс торкö государстволысь рыночнöй экономика принципъяссö. (Россия Федерацияса Оланподувлöн 8 статья). 

Таысь кындзи, «Койгорт район» муниципальнöй юкöнса Сöветлöн шуöм дорö содтöдыс, кöнi лыддьöдлöма му участокъяс кöртымалысьяслы кыпöдан коэффициентъяссö, паныд лоö «Койгорт район» муниципальнöй юкöнса Сöветлöн шуöмлы. Сöвет шуис пыртны кыпöдан коэффициентсö му участокъясса кöртымалысьяслöн артасян ставка дорö, му участокъяснас уджлöн сикас и месталöн ин серти вöдитчигöн, мый лöсялö Коми Республикаса Правительстволöн шуöмлы, а шуöм дорö содтöдас урчитöма коэффициентъяссö кöртымалысьяслöн категория серти.

Öнiя кадö правовöй нормаясыс, мый урчитöма му вылö кöртым донлысь ыдждасö кöртымалысьлöн категория серти, абуöсь и федеральнöй законодательствоын. «Муысь дон босьтöм йылысь» 1991 вося октябр 11 лунся Россия Федерацияса Оланпаслöн 21 статья серти 1994 вося август 9 лунся Федеральнöй Оланпаслöн редакцияын кöртым донлысь ыдждасö урчитöма вöлi вöдитчан му сикас да кöртымалысь категорияяс серти. Но тайö статьяыс воштiс вынсö 2006 вося январ 1 лунсянь сы понда, мый вöлi примитöма  «Россия Федерацияса вот кодекслöн мöд юкöнö да Россия Федерацияса öткымын законодательнöй актö вежсьöмъяс пыртöм йылысь, а сiдзжö Россия Федерацияса торъя законодательнöй актъяс вынтöмöн лыддьöм йылысь (законодательнöй актъяслöн положениеясöн)» 2004 вося ноябр 29 лунö 141-ФЗ №-а Федеральнöй Оланпас.

Россия Федерацияын му йылысь кодекслöн 7 статьяса мöд юкöн серти муяслöн правовöй режимыс тыдовтчö налöн тайö либö мöд категория дорö пырöмысь да вöдитчыны тшöктöмысь мутассö зона вылö юклöмысь, öтув принципъяс да нуöдан пöрадоксö правовöй режимлысь урчитöма федеральнöй оланпасъясöн. Россия Федерацияын му йылысь кодекслöн 40, 41,42 статьяяс вылö подуласьöмöн му гöгöр йитöдъяс кузя став участниклöн (и эмбур кутысьяслöн, и му участокъясöн вöдитчысьяслöн оланпасöн лöсьöдöм мукöд правосö тöд вылын кутöмöн) эмöсь öткодь правояс да могъяс му участокъясöн вöдитчöм кузя, муяс видзöм да мог серти наöн вöдитчöм кузя.

.

5. Татшöм ногöн, «Койгорт районлöн мутасын 2006 воö муысь кöртым дон ставкаяс вынсьöдöм йылысь» «Койгорт район» муниципальнöй юкöнса Сöветлöн 2005 вося ноябр 16 лунся 2 №-а шуöмлöн положениеяс серти му вылö урчитöм  кöртым донлысь кöртымалысьлöн категория зависимосьтыс паныд лоö Коми Республикаса Оланподувлöн уна положениелы. Паныд лоöны найö и Россия Федерацияса Оланподувлöн торъя положениеяслы да федеральнöй оланпасъяслы. Торйöн кö, ёрдлöн заседание дырйи венö вайöдысь актсö йöзöдысьяс шуисны, мый кöртымалысьлöн категория серти кöртым дон урчитöмыс артмöма юридическöй кывкутысьлы, а наöн лоöны ньöбасьысь-босьтасьысь кооперациялöн котыръяс, ыджыдджык позянлун сетны кöсйöм вöсна.

Коми Республикаса Оланподувлöн 64 статьяса «в» пункт серти Россия Федерациялöн да Коми Республикалöн öтув веськöдланторйöн лоöны  муöн, му пытшкöсöн, ва да мукöд вöр-ва озырлунöн владейтöм, пöльзуйтчöм,  вöдитчöм кузя юалöмъяс. Коми Республикаса Оланподулын эз вöв шуöма кö оланподув стройлöн экономическöй подув  йылысь, то Россия Федерацияын Россия Федерациялöн Оланподувса 8 статьяысь медводдза юкöн серти гарантируйтсьö конкуренция ошкöм, экономическöй удж вöчöм вылö вöля.

Коми Республикаса Оланподувлöн 65 статья серти Коми Республикаса оланпасъяс и мукöд правовöй акт оз вермыны паныд лоны Россия Федерациялöн полномочиеяс серти государственнöй власьтлöн федеральнöй органъясöн примитöм оланпасъяслы. Сiдзкö, венö вайöдан нормативнöй правовöй актыс паныд  и Коми Республикаса Оланподувлöн 65 статьялы.

Висьталöм серти да Коми Республикаса Оланподувлöн 96 статьяса коймöд юкöн, 3 статьяса медводдза юкöнлöн 2 пункт, 66 статьяса медводдза юкöн, 68 статьяса медводдза, мöд, коймöд да нёльöд юкöнъяс, «Коми Республикаса Оланподув Ёрд йылысь» Коми Республикаса Оланпаслöн 69, 91, 93, 94 статьяяс вылö мыджсьöмöн Коми Республикаса Оланподув Ёрд

шуис:

1. Лыддьыны  «Койгорт районлöн мутасын 2006 воö муысь кöртым дон ставкаяс вынсьöдöм йылысь» «Койгорт район» муниципальнöй юкöнса Сöветлысь кöртымалысьлöн категория серти (юридическöй кывкутысьяслы да торъя мортлы) му вылö кöртым дон урчитöм йылысь 2005 вося ноябр 16 лунся 2 №-а шуöмсö Коми Республикаса Оланподувлы, сылöн 12, 17 (2 юкöн), 35, 65 (1 юкöн) статьяяслы лöсявтöмöн.

2. «Коми Республикаса Оланподув Ёрд йылысь» Коми Республикаса Оланпаслöн 73 статьяса медводдза да мöд юкöнъяс серти тайö Шуöмыс лоö бöръяöн, оз обжалуйтсьы, вынсялö пыр жö сiйöс юöртöм бöрын, уджалö веськыда и оз кор  мукöд органъяссянь да чина йöзсянь эскöдöм.   

3. « Коми Республикаса Оланподув Ёрд йылысь» Коми Республикаса Оланпаслöн 72 статья серти тайö Шуöмсö колö пыр жö  йöзöдны «Коми Республикаса государствннöй власьт органъяслöн индöд-тшöктöмъяс» журналын да «Республика» газетын.

Коми Республикаса Оланподув Ёрд

Комиöдiс           Афанасьева Е.Е.

